THISEN IN A HAWNG TA ZALENNA RAM
- F Hmingthansanga

“TIin, Din thu zawngin engkim thaw mai hi thisena
tihthianghlimin a awm thin a, thisen chhuah lohvin ngaihdamna
réng a awm lo”, “Bawngpate leh kélte thisen chuan sualte tibo thei
rual a ni si lo.” (Hebrai 9:22; 10:4)

Lal Isua lo kal chhan leh a hnathawh kan sawi hian kawng
thumin kan sawi thin : Chhandamna, Tlanna leh Thiamchantirna
ti tein kan sawi thin. Heng pathumte hi in unau rial an ni a,
mahse sawi fin chi chu an ni chuang lo. Thenkhat chuan mi
zawng zawng hi Isuan a thisenin min tlan vek tawh an ti mai
thin a, mahse chutiang ngawt a ni lo. Abraham Lincoln a chuan
negro sal zawng zawngte chu a tlan vek tawh a, chu tlanna pawm/
ring duhtute chauh chu zalen/chhanchhuah an ni. Chutiang
bawkin mi zawng zawng hi Isua thisena tlan tawh vek kan ni a,
chu tlanna chu pawm a ring duhtute chauh chu chhandam/zalen
an ni.

Mi thenkhat chuan,Tsua thisen chuan khawvel thiamloh
chang tawh hnu hi thiam min chantir tawh avangin mi zawng
zawng hi chhandam kan ni tawh’, an ¢ mai a, hei pawh hi
chutiang mai chu a ni lo. Thubuai i neih avangin Jail ah i ting
a, mahni i in sawifiah thei si lo va, 1 aiawh Ukil i ruai a, Ukil
chuan a sawi fel ta vek a, Roreltute chuan thiam an chantir ta
che a, mahse i aiawh Ukil thu kha i pawm/rin duh siloh chuan
Jail atang i chhuak thei lo. Amaherawhchu, Ukil kha i ai awhtu
ah i pawm/rin ngam chuan Jail atanga thiam changin i chhuak
ta a ni. Chutiang bawkin Khawvel thiamloh chang tawh hnu hi
kan aiawha Lal hmaa ding Isua chuan min sawifel sak tawh a,
Pathianin thiam min chantir tawh a ni, tia pawm/ring tute chu
min chhandam ta a ni.

“Krista Isua a awm te tan chuan thiamloh chantirna reng a
awm tawh lo.”(Rom 8:1) “Thiam loh chan ka hlau tawh lawng ka
pa lung a awi ta’ a va lawmawm em.

Thlahtute bawhchhiatna avangin Eden huana Pathian nen
hlim taka léng dun/in pawl thin te kha, Pathian pawl tlak loh
an nih tak avangin Eden huan a ta hnawhchhuah an lo ni ta a.
Nunna thing venghim turin huan chhak lamah chuan Cherub
(vantirhkoh) te leh Mei khandaih vir tawn zawk zawk chu a awm
tir ta a. (Gen 3:24) An veng hneh viau ang. Thupuan 3:7 ah
chuan “Mi thianghlima, mi dik taka, Davida chabi neia, tu ma
khar loh ttra hawnga, tu ma hawn loh tara khéra khin héng thu
hi a sawi a ni” a ti. Eden huan chu tu ma hawn tawh loh turin
an khar ta bur mai a nih chu. Davida chabi mil nei tunge awm
ang le. Joba chuan ‘mi a khar hnan a, hawn rual a ni lo,” tiin a
sawi (Joba 12:14). Eden kawngkhar hawng leh tur chuan thisen a
ngai. Thisen chhuah lovin ngaihdamna reng a awm lo (Heb 9:22)
‘Bawngpate, Kelte thisen chuan hawn zawh rual a ni lo, Thisen
lova chhandam theih ni se, Ka Lalpa, vankhua ngaiin Saron par
a thliak lo tur, mahse Isu i tan vanpui a chim (mahse thisen lova
ngaihdam theih a ni si lo).

I Petera 1:18-19 ah chuan, “In thlahtute pek chhawn in
awm dan engkhaw ni lawi lo tak a ta chu, thil chhe thei, tangka
leh rangkachaka tlan in ni lo va, Beramno hmelhem lo leh

(Sermon chhunzawmna...)
bawlhhlawh kai lo thisen anga Krista thisen hlu chuan tlan
in ni zawk tih in hre si a,” a ti a. A va lawmawm tak em
Ka man thisen a ni. Van Lal ta ka lo ni, Khawvel sum leh
rangkachak a tlan kan ni lo va, thisen a tlan kan ni. Thisen
thisen tiin bang lovin i zai ang u. Krista thisen hi kan sual
tlanna a ni tih Bible in vawi 25 a sawi.
Juda maicham chunga ran thisen luang tawh khan rilru

a thlamuan zo lo va, sual kai/sual ser a tih bo theihloh
avangin Eden kawngkhar, tu ma hawn loh tura inkhar
bur mai kha mi thianghlim, mi dik tak, Isua Krista chuan
Davida chabi chu a lo kawl reng mai, chu chabi chu Isua
thisen a ni. Tunah zet chuan tu ma hawn loh tura Van
kawngkhar an khar bur kha, thisenin a hawng ta zalenna
ram ‘Tuma khar theihloh kawng ka hawn sa kan hmaah
min dah sak ta’ (Thup 3:8) Setana saltinna a ting zawng
zawngte, tlan tawh thiam chang kan ni e. Van kawng in
hawngah hian lo lut rawh u, Chuichuan, Chhandamin in
awm ang,.

Aw thisen, thisen hlu

Thing Kraws chunga luang khan

Sual kai dum min tlanin

Misual thiam min chantir

Misual dum ber a var na chu

Kalvari thisen a ni.

Thisen in a hawng ta zelenna ram. Lalpan a thu

malsawm rawh se. Amen.

